საქართველოს იუსტიციის სამინისტროს მმართველობის სფეროში მოქმედი საჯარო სამართლის იურიდიული პირის – სახელმწიფო სერვისების განვითარების სააგენტოს მოქალაქეობის საკითხთა კომისიის საქმიანობის წესი
მუხლი 1. ზოგადი დებულებანი
1. ეს წესი განსაზღვრავს საქართველოს იუსტიციის სამინისტროს მმართველობის სფეროში მოქმედი საჯარო სამართლის იურიდიული პირის – სახელმწიფო სერვისების განვითარების სააგენტოს (შემდგომში – სააგენტო) სტრუქტურული ერთეულის – მოქალაქეობის საკითხთა კომისიის (შემდგომში – კომისია) საქმიანობის წესს. 

2. კომისია შედგება 4 წევრისაგან, რომლებსაც ნიშნავს სააგენტოს თავმჯდომარე. კომისიის ორი წევრი (მათ შორის, კომისიის თავმჯდომარე) ინიშნება სააგენტოს თანამშრომლებისაგან, ხოლო თითო-თითო წევრი – საქართველოს სახელმწიფო უსაფრთხოების სამსახურისა და საქართველოს პრეზიდენტის ადმინისტრაციის მოსამსახურეებისაგან, ამ უწყებების წარდგინებით.

3. იმ შემთხვევაში, თუ კომისიის წევრი სამსახურიდან თავისუფლდება იმ ორგანიზაციიდან, რომელსაც წარმოადგენს კომისიაში, ეს ავტომატურად იწვევს კომისიის წევრის სტატუსის შეწყვეტას.

მუხლი 2. კომისიის საქმიანობის ორგანიზება
1. კომისიის სხდომებს იწვევს და ხელმძღვანელობს კომისიის თავმჯდომარე. 

2. კომისიის თავმჯდომარის არყოფნის შემთხვევაში, მისი მოვალეობის შემსრულებელი განისაზღვრება სააგენტოს თავმჯდომარის მიერ საქართველოს იუსტიციის მინისტრის 2012 წლის 13 ივლისის №117 ბრძანებით დამტკიცებული საჯარო სამართლის იურიდიული პირის – სახელმწიფო სერვისების განვითარების სააგენტოს დებულების მე-11 მუხლის მე-5 პუნქტით დადგენილი წესით.

3. კომისიის თავმჯდომარე ორგანიზებას უწევს კომისიის საქმიანობას და უძღვება კომისიის სხდომებს. 

4. კომისიის სხდომა უფლებამოსილია, თუ მას ესწრება კომისიის სრული შემადგენლობის ნახევარზე მეტი. გადაწყვეტილება მიიღება ღია კენჭისყრით, სხდომაზე დამსწრე წევრების ხმათა უბრალო უმრავლესობით, ხმათა თანაბრად გაყოფის შემთხვევაში გადამწყვეტია კომისიის თავმჯდომარის ხმა.

5. კომისიას ჰყავს მდივანი, რომელიც უზრუნველყოფს კომისიის საქმისწარმოებას, კომისიის სხდომის ოქმის შედგენასა და კომისიის თავმჯდომარის ცალკეული დავალებების შესრულებას.
6. კომისიის გადაწყვეტილება ფორმდება ოქმის სახით, რომელსაც ხელს აწერს კომისიის ყველა დამსწრე წევრი.  სხდომაზე დამსწრე წევრის განსხვავებული მოსაზრების არსებობის შემთხვევაში, ოქმში კეთდება შესაბამისი ჩანაწერი. განსხვავებული მოსაზრება აისახება წერილობითი ფორმით და დაერთვება კომისიის გადაწყვეტილების ამსახველ ოქმს.   

7. კომისია გადაწყვეტილებას იღებს საქმის განხილვის იმ ვადების გათვალისწინებით, რომელსაც მოქალაქეობის მოპოვების მსურველი პირი განცხადების წარდგენისას აირჩევს. 

8. კომისიის სხდომებზე, კომისიის კომპეტენციას მიკუთვნებულ საკითხებთან ერთად, განიხილება ასევე კომისიის საქმიანობის საორგანიზაციო საკითხებიც, რასთან დაკავშირებითაც კომისიას აქვს უფლება შუამდგომლობით მიმართოს სააგენტოს თავმჯდომარეს გადაწყვეტილების მისაღებად.
მუხლი 3. კომისიის უფლებამოსილება
1. კომისიის უფლებამოსილებებია:

ა) საქართველოს მოქალაქეობის მისანიჭებლად აუცილებელი სახელმწიფო ენის, საქართველოს ისტორიისა და სამართლის ძირითადი საფუძვლების ცოდნის დონის შესამოწმებელად ტესტების შედგენისა და  ტესტირების ჩატარების უზრუნველყოფა;

ბ) საქართველოს მოქალაქეობის მინიჭების (გარდა საგამონაკლისო წესით საქართველოს მოქალაქეობის მინიჭებისა) მსურველ პირთა სახელმწიფო ენის, საქართველოს ისტორიისა და სამართლის ძირითადი საფუძვლების ცოდნის დონის შემოწმება და შეფასება;

გ) სააგენტოს მიერ სხვა ქვეყნის მოქალაქისათვის საგამონაკლისო წესით საქართველოს მოქალაქეობის მინიჭების საკითხის განხილვისას, საქართველოს კონსტიტუციის მე-12 მუხლის მე-2 პუნქტით გათვალისწინებული პირობების არსებობის დადგენა.
2. სახელმწიფო ენის, საქართველოს ისტორიისა და სამართლის ძირითადი საფუძვლების ტესტები თანხმდება სააგენტოს თავმჯდომარესთან.
მუხლი 4. საქართველოს მოქალაქეობის მოპოვების მსურველ პირთა ცოდნის დონის შემოწმება 

1. კომისიის მიერ საქართველოს მოქალაქეობის მინიჭების (გარდა საგამონაკლისო წესით საქართველოს მოქალაქეობის მინიჭებისა) მსურველ პირთა სახელმწიფო ენის, საქართველოს ისტორიისა და სამართლის ძირითადი საფუძვლების ცოდნის ფარგლები დადგენილია საქართველოს პრეზიდენტის 2014 წლის 10 ივნისის №237 ბრძანებულებით დამტკიცებული  საქართველოს მოქალაქეობის საკითხთა განხილვისა და გადაწყვეტის შესახებ დებულებით.  

2. საქართველოს მოქალაქეობის მინიჭების (გარდა საგამონაკლისო წესით საქართველოს მოქალაქეობის მინიჭებისა) მსურველი პირის ცოდნის დონის შემოწმების შედეგად კომისია იღებს ერთ-ერთ შემდეგ გადაწყვეტილებას:

ა) ცოდნის დონე შეესაბამება საქართველოს მოქალაქეობის მოსაპოვებლად დადგენილ მოთხოვნებს;

ბ) ცოდნის დონე არ შეესაბამება საქართველოს მოქალაქეობის მოსაპოვებლად დადგენილ მოთხოვნებს.

3. კომისიის გადაწყვეტილება ცოდნის დონის შემოწმების შედეგებთან ერთად დაერთვება პირის პირად საქმეს.

მუხლი 5. საქართველოს კონსტიტუციის მე-12 მუხლის მე-2 პუნქტით განსაზღვრული პირობების დადგენის წესი
1. სააგენტოს მოქალაქეობისა და მიგრაციის სამსახური ადგენს საქართველოს მოქალაქეობის საგამონაკლისო წესით მინიჭებით დაინტერესებული სხვა ქვეყნის მოქალაქის მიერ წარდგენილი განცხადებისა და თანდართული დოკუმენტების შესაბამისობას საქართველოს პრეზიდენტის 2014 წლის 10 ივნისის №237 ბრძანებულებით დამტკიცებული საქართველოს მოქალაქეობის საკითხთა განხილვისა და გადაწყვეტის შესახებ დებულებით დადგენილ მოთხოვნებთან, ასევე დაინტერესებული პირის სამართლებრივ კავშირს საქართველოსთან.

2. საქართველოს მოქალაქეობის საგამონაკლისო წესით მინიჭების შესახებ განცხადების მიღებიდან 3 დღის ვადაში სააგენტოს მოქალაქეობისა და მიგრაციის სამსახური საქართველოს შინაგან საქმეთა სამინისტროდან გამოითხოვს ინფორმაციას „საქართველოს მოქალაქეობის შესახებ“ საქართველოს ორგანული კანონის მე-16 მუხლის პირველი პუნქტის „ა“ და „ბ“ ქვეპუნქტებით განსაზღვრული გარემოებების არსებობის შესახებ, საქართველოს მოქალაქეობის საგამონაკლისო წესით მინიჭების შესახებ საქმის მასალებს გადასცემს საქართველოს სახელმწიფო უსაფრთხოების სამსახურსა და საქართველოს დაზვერვის სამსახურს – მოქალაქეობის საგამონაკლისო წესით მინიჭებაზე ამავე კანონის მე-16 მუხლის პირველი პუნქტის „გ“ ქვეპუნქტით გათვალისწინებული უარის თქმის საფუძვლების გასარკვევად, ხოლო კომისიას – საქართველოს კონსტიტუციის მე-12 მუხლის მე-2 პუნქტით განსაზღვრული პირობების არსებობის დასადგენად.

3. კომისია სხვა ქვეყნის მოქალაქის მიმართ საქართველოს კონსტიტუციის მე-12 მუხლის მე-2 პუნქტით გათვალისწინებული პირობების არსებობას აფასებს საამისოდ მნიშვნელოვანი გარემოებების (ოჯახური მდგომარეობა; ბიოგრაფიული ცნობები, რომელიც იძლევა სხვა ქვეყნის მოქალაქის შეფასების, ასევე საქართველოს სახელმწიფოსთან მისი კავშირის შეფასების შესაძლებლობას; კონკრეტული საქმიანობა ან ქმედება, ან სხვა ისეთი გარემოება ან ფაქტორი, რომელსაც შესაძლოა გააჩნდეს მნიშვნელობა საქართველოს წინაშე სხვა ქვეყნის მოქალაქის დამსახურების დადებითად ან უარყოფითად შესაფასებლად ან/და ამავე პირისთვის საქართველოს მოქალაქეობის საგამონაკლისო წესით მოქალაქეობის მინიჭებაში სახელმწიფო ინტერესის არსებობის დასასაბუთებლად) გათვალისწინებით, შინაგანი რწმენის საფუძველზე, და იღებს ერთ-ერთ შემდეგ გადაწყვეტილებას:

ა) ადგენს, რომ პირის მიმართ არსებობს საქართველოს კონსტიტუციის მე-12 მუხლის მე-2 პუნქტით გათვალისწინებული პირობები (ან ამ პირობებიდან ერთ-ერთი);

ბ) ადგენს, რომ პირის მიმართ არ არსებობს საქართველოს კონსტიტუციის მე-12 მუხლის მე-2 პუნქტით გათვალისწინებული არც ერთი პირობა.
4. საქართველოს კონსტიტუციის მე-12 მუხლის მე-2 პუნქტით განსაზღვრული პირობების არსებობის დადგენის მიზნით, კომისია უფლებამოსილია  გასაუბრებაზე მოიწვიოს საქართველოს მოქალაქეობის საგამონაკლისო წესით მინიჭებით დაინტერესებული სხვა ქვეყნის მოქალაქე. 

5. საჭიროების შემთხვევაში, გასაუბრება შეიძლება ჩატარდეს სატელეფონო კავშირის ან ელექტრონული კომუნიკაციის მეშვეობით. საქმისათვის მნიშვნელოვანი გარემოებების დასადგენად გასაუბრებაზე შეიძლება აგრეთვე მოწვეულ იქნეს მესამე პირი, გამოთხოვილ იქნეს დოკუმენტები და ინფორმაცია სხვადასხვა დაწესებულებებიდან და ორგანიზაციებიდან.

6. საქართველოს კონსტიტუციის მე-12 მუხლის მე-2 პუნქტით განსაზღვრული პირობების არსებობის შესახებ კომისიის გადაწყვეტილების ამსახველ ოქმში უნდა მიეთითოს:

ა) ყველა ის გარემოება და ფაქტი, რომელსაც შესაძლოა გააჩნდეს მნიშვნელობა საქართველოს წინაშე სხვა ქვეყნის მოქალაქის დამსახურების დადებითად ან უარყოფითად შესაფასებლად ან/და ამავე პირის საგამონაკლისო წესით მოქალაქეობის მინიჭებისთვის სახელმწიფო ინტერესის არსებობის დასასაბუთებლად;

ბ) ამ მუხლის მე-5 პუნქტის „ა“ ქვეპუნქტში მითითებული გარემოებებისა და ფაქტების დამადასტურებელი მტკიცებულებები, ასეთის არსებობის შემთხვევაში (მტკიცებულებათა არსებობის შემთხვევაში აღნიშნული დოკუმენტები დაერთვება ამავე ოქმს).

7. საქართველოს კონსტიტუციის მე-12 მუხლის მე-2 პუნქტით განსაზღვრული პირობების არსებობის შესახებ კომისიის გადაწყვეტილების ამსახველი ოქმი დგება საქართველოს მოქალაქეობის საგამონაკლისო წესით მინიჭებით დაინტერესებულ სხვა ქვეყნის თითოეულ მოქალაქეზე ინდივიდუალურად და ეგზავნება სააგენტოს მოქალაქეობისა და მიგრაციის სამსახურს სხვა ქვეყნის მოქალაქისათვის საქართველოს მოქალაქეობის საგამონაკლისო წესით მინიჭების საკითხზე დასკვნის მოსამზადებლად.

მუხლი 6. კომისიის წევრის პასუხისმგებლობა
1. წარდგინების საფუძველზე დანიშნული კომისიის წევრის მიერ სამსახურებრივი მოვალეობის არაჯეროვანი შესრულების ან ისეთი საქმიანობისას, რამაც კომისიის დისკრედიტაცია შეიძლება გამოიწვიოს, კომისიის თავმჯდომარე უფლებამოსილია დასაბუთებული შუამდგომლობით მიმართოს სააგენტოს თავმჯდომარეს კომისიის წევრის გაწვევის თაობაზე.

2. კომისიის თავმჯდომარის მიერ წარმოდგენილი შუამდგომლობისა და კომისიის წევრის წარმდგენ უწყებასთან წინასწარი კონსულტაციების საფუძველზე, სააგენტოს თავმჯდომარე იღებს გადაწყვეტილებას კომისიის წევრის კომისიის წევრობიდან გაყვანის ან გაყვანაზე უარის თაობაზე, რის შემდეგაც მიმართავს წარმდგენ უწყებას ახალი წევრის წარმოდგენის შესახებ.

3. კომისიის იმ წევრის მიმართ, რომელიც სააგენტოს თანამშრომელია, მოქმედებს სააგენტოს შინაგანაწესით გათვალისწინებული დისციპლინური პასუხისმგებლობის წესები.

მუხლი 7. საქმისწარმოების ფორმა
1. კომისია საქმისწარმოებას ახორციელებს ელექტრონული პროგრამის მეშვეობით.

2. კომისიასა და სხვა დაწესებულებათა შორის ინფორმაციის გაცვლა შეიძლება განხორციელდეს როგორც მატერიალური, ისე ელექტრონული ფორმით.
